سینه‌ما و چاودێریی حکومه‌ت و گه‌نده‌لی !

                                                     * که‌ریمۆک *
         له‌گه‌ل فراوانبونى بزاف و  چالاكى سینه‌مایى له‌كوردستان، وتوێژ له‌باره‌ى سینه‌ماو چۆنیه‌تى په‌ره‌پێدانى گه‌رم و  گورِى به‌خۆوه‌ ده‌بینێ، له‌م نێوه‌شدا پێشنیازو بۆچونى جیاواز له‌ئارادایه‌ سه‌باره‌ت به‌په‌یوه‌ندییه‌كانى نێوان حكومه‌ت و  سینه‌ما.
      هه‌ندێ له‌هونه‌رمه‌ندان پێیانوایه‌ سینه‌ما له‌ژێر باڵى حكومه‌تدا له‌دایك ده‌بێت و  حكومه‌ت تاكه‌ فاكته‌ره‌ بۆ به‌ره‌و پێشبردنى سینه‌ما ، به‌شێكیتر له‌هونه‌رمه‌ندان به‌ره‌هایى ئه‌م بۆچوونه‌ ره‌تده‌كه‌نه‌وه‌و پێیانوایه‌ له‌ته‌واوى دونیادا سینه‌ما په‌یوه‌ست بووه‌ به‌كه‌رتى تایبه‌ت و  هه‌ر له‌و رێگه‌یه‌شه‌وه‌ سینه‌ماى راسته‌قینه‌ دێته‌بوون. 

       بۆچونى دووه‌م راستییه‌كى حاشا هه‌ڵنه‌گره‌ و  سینه‌ما وه‌ك هونه‌رێكى  بزۆزو سنوربه‌زێن له‌رێى كۆمپانیاو یه‌كه‌ى تایبه‌ت گه‌شه‌‌ده‌كا و درێژه‌ به ‌بوونى خۆى ده‌دات . به‌ڵام ئه‌گه‌ر  سه‌یر‌ێكى سه‌ره‌تاى سینه‌ماى هه‌ندێ‌وڵات بكه‌ین،بۆمان ده‌رده‌كه‌وێت كه‌ده‌وڵه‌ت چ ‌رۆڵێكى گرنگى ‌گێرِاوه‌ له‌خستنه‌ سه‌‌رپێی سینه‌ما،  یابانیه‌كان له ‌سه‌ره‌تاى هه‌نگاویان ده‌زگایه‌كى گرنگى سینه‌مایی ( نیكاتسۆ )یان دامه‌زراند، هه‌روه‌ها ئه‌و وته‌یه‌ى (فلادیمیر لینین)یش  به‌سه‌ كه‌ده‌ڵێ ( له‌نێوان هونه‌ره‌كاندا ، سینه‌ما گرنگیه‌كى تایبه‌تى هه‌یه‌)، ئه‌ى بۆ جوڵه‌كه‌كان ناڵێین كه ‌چۆن سینه‌مایان ئاراسته‌ كرد  بۆ بنیاتنانى ده‌وڵه‌تى ئیسرئیلی. 

   ده‌شێ له‌كوردستانیش هه‌ندێك واقیعى بیربكه‌ینه‌وه‌، به‌وه‌ى ئه‌گه‌ر حكومه‌ت یارمه‌تى سینه‌ما نه‌دات، ئه‌وه‌ ئاستى ئابورىو وشیارى كۆمه‌ڵگه‌ى ئێمه‌ یارمه‌تیده‌ر نییه‌ بۆ گه‌شه‌كردنى سینه‌ما.به‌ڵام هاوكار‌ی و یارمه‌تیدانى حكومه‌ت به‌شێوه‌یه‌كى  به‌رنامه‌ڕِێژ  و  چاودێر ، نه‌ك  به‌و شێوه‌یه‌ى كه‌ كه‌س نازانێ ئه‌و پاره‌یه‌ى خه‌رج ده‌كرێ چۆن سه‌رف ده‌كرێ، هه‌روه‌ها داهاتى ئه‌و فیلمانه‌ چۆنه‌و چه‌ندى ده‌گه‌رِێته‌وه‌ بۆ خه‌زێنه‌ى حكومه‌ت!! 

       یارمه‌تیدانى بێ گرێبه‌ست و  بێ پرۆتۆكۆڵ ده‌چێته‌ خانه‌ى بێئاگایى و  تێنه‌گه‌یشتن له‌سینه‌ما، چه‌نده‌ مه‌به‌ست و  نیاز پاكى له ‌پشته‌وه‌یه‌ سه‌د  هێنده‌ش به‌ زیانى سینه‌ماو بزافه‌كه‌ى ته‌واو ده‌بێت ، هه‌روه‌ها گه‌نده‌ڵیشى لێ ده‌كه‌وێته‌وه‌!! 

به‌شى سینه‌ماى كۆلێژى هونه‌ره‌جوانه‌كان
